
Hiss edirdim ki, rayon icra 
hakimiyyətinin başçısı əməlli-başlı 
həyəcanlanıb, çox təsirlənib... 
Bir-bir adlarını çəkməyə başladı. 
Qarşısındakı siyahıya qətiyyən 
baxmırdı. Valideynlərini tanıyırdı, 
kimin hansı kənddən olduğunu 
bilirdi, harada vuruşduğunu, 
hansı şəraitdə şəhid olduğundan 
xəbərdar idi.

Bilmirəm, digər şəhər və 
rayonlardan fərqli olaraq Tovuz 
rəhbərinin hələ Vətən müharibəsi 
başlamazdan iki ay qabaq, iyulda 
sərhəddə baş verən hadisələrin bir 
növ iştirakçısına çevrilməsinin, ilk 
şəhidləri qarşılayıb yola salma-
sının təsiri idi, ya nə idi, torpaq 
uğrunda canlarından keçənlərin 
hamısının adlarını çəkmək 
istəyirdi. Sanki qorxurdu ki, birdən 
kimisə unudar:

– Xəyyam Daşdəmirov, Vüqar 
Sadıqov, İlqar Mirzəyev, Anar 

Novruzov, Namiq Əhmədov, 
Polad Həşimov…Aralarında 
sıravi əsgərdən tutmuş generala 
kimi var.Tovuzun sərhədlərini 
qoruyarkən, düşmənin xain 
hücumlarının qarşısını alarkən ilk 
şəhid olan oğullarımızdır. Məlum 
iyul döyüşləri zamanı burada 12 
şəhid versək də düşmənin belini 
qırdıq və onlar bizim nəyə qadir 
olduğumuzu gördü. Həyətində 
xain gülləsinə tuş gələn 76 yaşlı 
Ağdam kənd sakini Əziz Əzizov 
da şəhiddir. Ümumiyyətlə, mən 
heç vaxt şəhidin hansı kənddən, 
hansı şəhərdən və ya rayondan 
olmasını soruşmuram. Çünki 
onun bir adı var: Şəhid! Qanı 30 
il həsrətində olduğumuz torpağa 
qarışıbsa, o, artıq müqəddəsləşib, 
ilahi bir varlığa çevrilib. Artıq nə 
yaşı, nə mənsub olduğu bölgə, nə 

peşəsi, nə də rütbəsi önəmli deyil. 
O şəhiddir!

…Rayon icra hakimiyyətinin 
ikimərtəbəli inzibati binasının 
dəhlizlərində sakitlikdir. Amma 
elə ki, hansısa qapını döyüb 
içəri keçdin, əməkdaşın tele-
fonda kiminləsə danışdığını və 
yalnız “şəhid, şəhid anası, şəhid 

atası, şəhid bacısı” sözlərini 
eşidəcəksən.

– Siz nə danışırsınız?! 
Məmməd müəllim onun əmrini 
həmin gün verib yola salar.

Tapşırıb ki, istər şəhid ailəsinin 
üzvü olsun, istərsə də qazi, icra 
hakimiyyətinə gəlib çıxıbsa, heç 
bir dəqiqə də gözləməməli, həmin 
an qəbul edilməli, problemi həll 
olunmalıdır...

Bu sözləri rayon icra 
hakimiyyətinin ərazi idarəetmə və 
yerli özünüidarəetmə orqanları ilə 
iş şöbəsinin müdiri Fərman Qurba-
nov “elə olubmu ki, hansısa məsul 
işçiniz şəhid ailəsindən kimisə 
qəbul etməsin?” sualıma cavab 
verərkən dedi. Sonra da maraq-
lı bir əhvalat danışdı. Dedi ki, 
Vətən müharibəsi iştirakçıları və 
şəhid ailələri ilə işin təşkili şöbəsi 
yaradılsa da başçı hər həftə digər 
şöbələrin hesabatını dinləyir. 
Şəhid ailələri və qazilərlə bağlı 
kim konkret nə iş görüb? Məsul 
işçilərdən biri qayıtdı ki, “Məmməd 

müəllim, inanın ki, mən o şəhid 
anasının bütün nazı ilə oynamı-
şam və lazım gəlsə, yenə oyna-
yacağam...” Kaş siz həmin anda 
orada olaydınız və görəydiniz ki, 
əməkdaşın, hətta, sözün yaxşı 
mənasında işlətdiyi həmin “naz” 
sözünə görə onu nə günə qoydu. 

– İstəyirəm balamın məzarı 
üstündə çardaq da olsun...

– Baş üstə, iki günə hazır 
olacaq...

– Baş daşındakı bu şəkili 
istəmirdim, atası mənə demədən 
verib, pozsunlar ayrısını vursun-
lar...

– Baş üstə, təzədən 
işləyərlər...

– Yalnız uşaq bağçasında 
işləmək istəyirəm...

– Baş üstə, tapşıraram sabah-
dan işə çıxarsınız...

Bəli, artıq bir neçə aydır ki, 

rayon icra hakimiyyəti başçısının, 
aparatın digər məsul işçilərinin, 
idarə, müəssisə və təşkilat 
rəhbərlərinin, hüquq-mühafizə 
orqanları əməkdaşlarının belə dia-
loqlar zamanı leksikonunda daha 
çox işlətdiyi söz, ifadə, deyim 
bunlarddır.

Şəhid Pərviz Nağıyevin evinə 
gəlmişəm. Atası Güloğlan kişi 
evə keçmədən həyətdəki çarda-
ğın altındakı iri stolun arxasında 
əyləşmək istəyimizi görüb təkid 
etmədi. Üz-gözünü ağarmış saç-
saqqalı örtmüş bəstəboy, nurani 
şəhid atası üzümə baxıb sakitcə 
“axır ki, tapıldı” deyib gözlərini 
bir nöqtəyə zillədi. Heç birimiz bir 
müddət danışmadıq. Yadıma hələ 
keçən il, müharibə başa çatdıq-
dan bir müddət sonra rayon icra 
hakimiyyətinin başçısı Məmməd 
Məmmədovla olan söhbətimiz 
düşdü:

–Tovuz ikinci Qarabağ 
müharibəsində 66 şəhid verib. 
Yalnız bir nəfərin – Pərviz Na-
ğıyevin nəşi hələ də tapılmayıb. 
Murovdağ istiqamətində gedən 
döyüşlərdə itkin düşən və bir 
müddətdən sonra şəhid olduğu 
bilinən, müddətdən artıq həqiqi 
hərbi xidmətdə olan 29 yaşlı bu 
hərbi qulluqçunun valideynlərinin 
üzünə baxa bilmirəm. Demişəm 
gəlməyin, tapılan kimi özüm xəbər 
verəcəyəm. Özlərinə də demişəm. 
Bilsəm ki, hardadır, inanın özüm 
gedib gətirərəm. Təki valideynləri 
rahatlıq tapsınlar…

İndi Güloğlan kişi “axır ki, 
tapıldı” deyəndə bildim nəyi 
nəzərdə tutur. Uzunmüddətli 

axtarışdan sonra tapılan oğlunun 
nəşi bu günlərdə Tovuz şəhər 
qəbristanlığında torpağa tapşırılıb, 
ruhuna dualar oxunub, məzarı 
üstünə əklillər və tər qərənfillər 
qoyulub. Deyir ki, oğlum böyük 
təntənə, hörmət-izzətlə dəfn edildi. 
Vida mərasimində rayon icra 
hakimiyyətinin, hüquq-mühafizə 
orqanlarının rəhbərləri, hərbçilər, 
ictimaiyyət nümayəndələri iştirak 
etdilər. Xatirəsinə yaylım atəşı 
açıldı, üçrəngli Azərbaycan bayra-
ğı təntənəli şəkildə mənə təqdim 
olundu…

 Güloğlan kişi bunları mənə 
danışdıqca bir kənarda, əlləri qoy-
nunda dayanıb sakitcə bizə qulaq 
asan Sədaqət xanım dözə bilmədi, 
hönkür-hönkür ağladı və sonra 
da qara kəlağayısının ucu ilə göz 
yaşlarını silib “gecələr yerimə 
girdikdən sonra için-için ağlayıram 

ki, balamın yadigarları – 4 və 5 
yaşlı övladları, mənim nəvələrim 
görməsinlər. Təsəllim isə odur ki, 
Pərviz 30 il həsrətində olduğu-
muz bu torpaq uğrunda canından 
keçib, adı igidlər sırasına yazılıb. 
Vaxt gələcək onun balaları öz ata-
ları ilə fəxr edəcəklər”– dedi.

Güloğlan Nağıyev iki aya ya-
xındır Tovuz subertazian quyuları-
nın istismarı idarəsində işə qəbul 
olunub. Hətta ilk maaşını da alıb. 
İş yeri də düz evlərinin yanındadır. 
Çox razılıq edir. Deyir sağ olsun-
lar, istər rayon icra hakimiyyəti, 
istərsə də digər təşkilatlar, laqeyd 
olmadılar, arzumu nəzərə aldılar, 
kömək göstərdilər.

–Bu ölkədə yaşamaq da, 
torpaq uğrunda canından keçmək 
də şərəfdir. Çünki insanın qədir- 
qiymətini bilirlər. Dövlətimiz, 
Prezidentimiz, Mehriban xanım 
şəhid ailələrinə elə bir diqqət və 
qayğı nümunəsi göstərirlər ki, 
itirdiklərin səni yandırıb yaxsa da, 
istər-istəməz “Vətən sağ olsun” 
deyirsən.

Şəhərdəki “Qərənfil” körpələr 
evi-uşaq bağçasındayam. 
Öyrənmişəm ki, şəhid Seymur 
Mehdiyevin anası Nüşabə xanı-
mı burada işə götürüblər. Amma 
onu yerində tapmıram. Bağçanın 
müdiri deyir ki, vacib işi olduğu 
üçün yarım saatlıq icazə alıb. 
Gözləyirəm və bu müddətdə şəhid 
anası haqqında bəzi məlumatlar 
əldə edə bilirəm. “Yarımsaatlıq 
icazə”nin də necə deyərlər, sirri 
açılır. Sən demə, Nüşabə xanımın 
daha bir oğlu var və ana hardan-
sa eşidib ki, Seymur kimi o da 
gizlincə, evdə demədən könüllü 

şəkildə əsgər getmək istəyir. Elə 
Nüşabə xanım da icazəni ona 
görə alıb ki, hərbi komissarlığa 
gedib bu xəbəri dəqiqləşdirsin.

Bir azdan özü də gəlib çıxır. 
İcazəsinin məqsədini demədiyi 
üçün biz də üz vurmuruq. Hiss 
olunur ki, saçlarına vaxtından tez 
dən düşüb, xeyli hissəsi ağarıb.

– Bunlardır məni yaşadan, 
deyib o tərəf–bu tərəfə qaçışan 
körpələri göstərir,– sağ olsunlar 
icra hakimiyyətindəkilər, bağça-
nın rəhbərliyi, imkan yaratdılar ki, 
həmişə arzusunda olduğum bir 
işlə məşğul olum. Elə bil ki, Sey-
mur şəhid olduqdan sonra uşaq-
lara daha çox bağlanmışam. Evdə 
dayana bilmirəm. Halbuki 95 yaşlı 
qaynatama da baxıram. Elə bağ-
çada da öz xahişimlə yarım ştat 
işləməyim bununla əlaqədardır. 95 
yaşlı adam körpədən də körpədir, 

gərək bütün qayğılarını çəkəsən.
 “İki oğlumdan biri Vətən 

yolunda şəhid oldu. Lazım gəlsə 
o biri oğlumu da qurban verərəm. 
Təki Vətənimin torpaqları azad, fi-

ravan olsun, düşmənin izi-tozu da 
qalmasın” Nüşabə xanımın dediyi 
sözləri, fikirləri başqa bir evdə də 
eşidirəm və düzü, həm qürurlanır, 
həm də kövrəlirəm. Özlüyümdə 
düşünürəm: məgər bu xalqa qalib 
gəlmək olardı?! İnsanlarımızın bir-
liyi, mətinliyi, ən çətin anlarda bir 
yumruq kimi birləşməyi, dözümlü 
olmaları, nikbinliyi adamı heyran 
edir.

Şəhid Röyal Aslanovun evində 
olarkən keçirdiyim bu hisslər uzun 
müddət xatirimdən silinməyəcək. 
Onun da anası İlhamə  Aslanova 
RİH başçısının köməyi ilə 
şəhərdəki 3 saylı körpələr evi-
uşaq bağçasına işə düzəlib. Çox 

razılıq etdi. Dedi ki, bircə dəfə 
müraciət etdim və tez də arzuma 
çatdım. Məmməd müəllim çox xe-
yirxah, həddindən artıq diqqətcil, 

həm də kövrək adamdır. Bunu 
bizim ailənin üzvləri gördü və bildi. 

Şəhidin atası Elzar Aslanov da 
həyat yoldaşının dediklərini təsdiq 

edirmiş kimi “sağ olsunlar, bizi 
darıxmağa qoymurlar”– dedi.

...Tovuzda şəhid ailələrinin so-
sial problemlərinin həlli, xüsusilə, 
işlə təminat məsələlərinə xüsusi 
önəm verilir. Təbii ki, hələlik hamı-
nın arzusuna, istəyinə nail olmaq 
mümkün deyil. Amma artıq bu 
işdə bir sistem yaradılıb. Rayon 
icra hakimiyyətinin iş yerləri haq-
qında tam məlumat əldə etməsi 
və buna nəzarəti gücləndirməsi, 
şəhidlərin ailə üzvlərinin ixtisasına 
uyğun iş yerlərinin yaradılması 
istiqamətində həyata keçirilən 
tədbirlər öz səmərəsini verir. 
Məsələn, Dondar Quşçu kəndinin 
3 şəhidi olub və artıq onlardan iki 
nəfəri–Ruslan Quliyevin və Əmrah 

Əliyevin həyat yoldaşları həmin 
kənddəki körpələr evi-uşaq bağça-
sında işlə təmin olunublar.

Ümumiyyətlə, rayonda uşaq 
bağçalarında işləmək arzusunda 
olan şəhid ailəsi üzvləri daha çox-
dur. Maraqlı, həm də sevindirici 
faktdır ki, rayon icra hakimiyyəti 
onların böyük əksəriyyətinin 
arzusunu yerinə yetirmişdir. Şəhid 
Elbrus Yusifovun həyat yoldaşı 
Ağdam kənd uşaq bağçasında, 
şəhid Münasib Yusifovun bacısı 
2 saylı Tovuz şəhər körpələr evi-
uşaq bağçasında, şəhid Vüqar 
Əkbərovun bacısı “Qərənfil” 
körpələr evi-uşaq bağçasında, 
şəhid Ceyhun Mirzəyevin anası 
Əyyublu kənd uşaq bağçasında, 
şəhid Nəcməddin Bədirovun anası 
Düz Qırıqlı kənd uşaq bağçasında 
işə götürülmüşlər.

İcra hakimiyyətində şəhid 
ailəsi üzvlərinə “get sabah gəl”, 
“münasib iş yoxdur” kəlmələrini 
eşitmək qeyri-mümkündür. Ra-
yonda təkcə icra hakimiyyəti apa-
ratı deyil, bütün idarə, müəssisə 
və təşkilatlar, prokurorluq, polis 
orqanları bu işlərə cəlb olunublar. 
Kimin harada, nəyə gücü çatırsa 
şəhid ailəsi üzvünə təklif edir...

Bax, beləcə şəhid Asim 
Əliyevin anası artıq Düz Qırıqlı 
kənd musiqi məktəbində işləyir. 
Şəhid Orxan Eminalıyevin qar-
daşı Tovuz Suvarma Sistemləri 
İdarəsində, şəhid Mustafa Hüsey-
novun, şəhid Samiq Fərzəliyevin, 
şəhid Elmar Şirinovun və bir çox 
başqalarının qardaşları, bacıla-
rı yol-istismar idarəsində, orta 
məktəblərdə işlə təmin olunublar.

Şəhidin ruhu o zaman rahat 
olur ki, onun ailəsində maddi-
mənəvi sıxıntı, digər problemlər 
olmur. Həsrətində olduğumuz o 
torpaqları bizə qaytaran, qanı o 
torpağa qarışan igid oğullarımızın 
ruhu qarşısında baş əyiriksə, ilk 
növbədə, onun ailəsini gözlərimiz 
önünə gətirməliyik. Nə yaxşı ki, 
Tovuzda bunu gördüm, duydum 
və müşahidə etdim...

Hamlet QASIMOV, 
 “Xalq qəzeti”nin  

bölgə müxbiri

Şəhidin ruhu o zaman rahat olur ki...

–Şəhid adı çəkiləndə, ilk növbədə, onun valideynləri, 
yaxınları gəlib dayanır gözlərim önündə. Səmimiyyətimə 
inanın, bir anlığa özüm oluram şəhid atası. Ağır, 
sözlə ifadə oluna bilməyən o dəhşətli yük gəlir qonur 
çiyinlərimə. Sanki qəddim əyilir, nitqim tutulur, əllərim əsir, 
gözlərimə qaranlıq çökür...

Məmməd Məmmədov bunları deyib ayağa qalxdı, 
pəncərəyə yaxınlaşıb bir qədər aralıda, fəvvarələrin 
yanında şirin-şirin söhbət edən 3-4 nəfər orta yaşlı kişini 
göstərib “bax, bunlar da şəhid atası ola bilərdi. Siz də, 
mən də, bir başqası da...”– dedi. 

Vətən müharibəsi Qəhrəmanı 
şəhid Amid Heydərovun medalı 
Lerikdə ailəsinə təqdim olunub

Yüksək dövlət müka-
fatının təqdim olunması 
mərasimində Lerik Rayon 
İcra Hakimiyyəti başçısının 
səlahiyyətlərini icra edən 
Cəlil Baxşıyev, Səfərbərlik və 
Hərbi Xidmətə Çağırış üzrə 
Dövlət Xidmətinin Lerik rayon 
şöbəsinin rəisi Arif Həsənov, 
rayonun hüquq-mühafizə or-
qanlarının rəhbərləri və şəhid 
ailələri iştirak ediblər.

Tədbirdə Azərbaycanın 
müstəqilliyi və ərazi bütövlüyü 
uğrunda canından keçmiş 
şəhidlərimizin xatirəsi bir 
dəqiqəlik sükutla yad olunub.

Mərasimdə çıxış 
edənlər 44 günlük Vətən 
müharibəsində Azərbaycan 
Respublikasının  Prezidenti, 
Ali Baş Komandan İlham 
Əliyevin rəhbərliyi ilə rəşadətli 
Ordumuzun əsgər və 
zabitlərinin, o cümlədən şəhid 
mayor Amid Heydərovun 
qəhrəmanlıqlarından danı-
şıblar. Qeyd ediblər ki, ötən 
il noyabrın 3-də Cəbrayıl 
uğurunda döyüşlərdə 
qəhrəmancasına şəhid olan  
mayor Amid Heydərov uğurlu 
döyüş yolu keçib. Azərbaycan 
Respublikasının ərazi 
bütövlüyünün bərpasında 

xüsusi xidmətlərinə və işğal 
altındakı ərazilərimizin azad 
olunması zamanı düşmənin 
məhv edilməsi üzrə qar-
şıya qoyulmuş döyüş tap-
şırığını yerinə yetirərkən 
göstərdiyi qəhrəmanlıq 
nümunəsinə, həmçinin hərbi 
qulluq vəzifəsini yerinə 
yetirərkən igidlik və mərdlik 
nümayiş etdirdiyinə görə 
igid döyüşçüyə ölümündən 
sonra Azərbaycan Respub-
likası  Prezidentinin müva-
fiq sərəncamı ilə “Vətən 
Müharibəsi Qəhrəmanı” adı 
verilib. 

Şəhid Amid Heydərov, 
həmçinin Azərbaycan Res-
publikası Prezidentinin mü-
vafiq sərəncamları ilə “Vətən 
uğrunda” və “Cəbrayılın azad 
olunmasına görə” medalları ilə 
də təltif edilib.

Mərasimdə “Vətən 
müharibəsi Qəhrəmanı” fəxri 
adının vəsiqəsi və medalı 
şəhid Amid Heydərovun 
ailəsinə təqdim olunub.

Tədbirdə şəhidin atası 
Rəbbil Heydərov çıxış edərək 
bildirib ki, oğlu hələ uşaq yaş-
larından hərb sənətinə böyük 
maraq göstərir, hərbçi olmağı 
arzulayırdı. General Həzi 
Aslanovun döyüş yolunu özü 
üçün nümunə götürmüşdü 
və onun kimi general olmaq 
istəyirdi. Amid Heydərov 
Vətənə ləyaqətlə xidmət etdi. 
Azərbaycan Respublikasının 
Prezidenti, Silahlı Qüvvələrin 
Ali Baş Komandanı cənab 
 İlham Əliyevin rəhbərliyi 
altında həyata keçirilmiş 
“Dəmir yumruq” əməliyyatında 
düşmən məğlub edildi, uzun 
müddət işğal altında qalmış 
torpaqlarımız azad olundu. 

Rəbbil Heydərov daha 
sonra ölkəmizdə müharibə 
iştirakçılarına və onların 
ailələrinə göstərilən diqqət 
və qayğıya görə dövlətimizin 
başçısına minnətdarlığını 
bildirib.  

“Xalq qəzeti”

Ötən il 12 iyulda sərhədlərimizi 
pozanlara layiqli cavab verilib 

Ermənistan tərəfi, həmçinin iddia 
edirdi ki, guya, onların xəbərdarlığından 
sonra Azərbaycan hərbçiləri avtomobili 
Ermənistan mövqelərinə yaxın yerdə qoya-
raq geri çəkiliblər və daha sonra saat 13:45 
radələrində artilleriya atəşinə başlayıblar. 
Bütün bunlar açıq-aşkar böhtan idi və təbii ki, 
düşmənin təxribatının qarşısı necə lazım-
dırsa, elə də alındı. Ölkəmizin sərhədlərini 
xaincəsinə pozanlara layiqli cavab verildi. 
Həmin hadisədən artıq bir il ötür. Azərbaycan 
ictimaiyyətinin nümayəndələri o hadisə 
zamanı baş verənləri yaxşı xatırlayırlar. 
“Optimist” Sosial problemlərin həllinə yardım” 
İctimai Birliyinin sədri Habil Niftalı bu barədə 
fikirlərini bizimlə bölüşərkən dedi: 

– Ermənilər o dövrdə özlərindən çox 
razı idilər. Tezliklə burunlarının sındırılaca-
ğını güman etmirdilər. Çünki son otuz ildə 
erməni ordusu barədə yaradılmış saxta mif 
Ermənistan rəhbərliyini çox arxayın salmışdı. 
Onlar özlərini “yenilməz”, “məğlubedilməz” 
hesab edirdilər. 

Ermənistandakı radikal militarist dairələr 
hətta ölkəmizə qarşı əlavə torpaq iddia-
sına düşmüşdülər. İş o yerə çatmışdı ki, 
Ermənistanın baş naziri Nikol Paşinyan 
Dağlıq Qarabağın statusu ilə bağlı mövcud 
beynəlxalq qanunvericiliyə zidd sərsəm 
fikirlər səsləndirirdi. Başından böyük danışır-
dı, “Qarabağ Ermənistandır, nöqtə! – deyirdi. 

Lakin yağı düşmən unudurdu ki, çağdaş 
dünyanın ən görkəmli dövlət xadimlərindən 
olan Prezident İlham Əiyevin liderliyi ilə 
Azərbaycan dövləti çox güclənib və Milli Or-

dumuz hər hansı bir düşmən təxribatının qar-
şısını dərhal almağa hazır və qadirdir. Zaman 
bizim xeyrimizə işləyirdi. Azərbaycan xalqının 
böyük tarixi qisası günbəgün yaxınlaşırdı. 

Azərbaycan Ordusu 2020-ci ilin təkcə 12 
iyul tarixində deyil, həmin ilin 27 sentyab-
rında başlanan 44 günlük Vətən Müharibəsi 
günlərində də yağı düşmənə elə bir “ağır 
dərs” verdi ki, əsrlər keçsə belə bu zərbəni 
unutmayacaqlar. Ermənistan açıq döyüşlərdə 
biabırcasına məğlubiyyətə uğradıldı. “Nə 
oldu, Paşinyan?” zərb-məsəli məhz o zaman 
dillər əzbəri oldu! Zaman ən ədalətli hakimdir. 
Ermənistan hökuməti çirkin siyasət aparırdı 
və ağır nəticəsini də gördü.

Bu gün müzəffər Ali Baş Komandan 
İlham Əliyevin yüksək qətiyyəti, rəşadətli 
Azərbaycan Ordusunun qeyri-adi şücaəti 
sayəsində xalqımız öz ərazi bütövlüyünü 
təmin etmişdir. Bununla da Azərbaycan Qa-
rabağda tarixi ədaləti bərpa etmişdir. Biz bu 
parlaq qələbəni göz bəbəyimiz kimi qoruya-
cağıq! 

Hazırda dövlətimiz və xalqımız yenidən 
əl-ələ verib işğaldan azad edilmiş ərazilərdə 
böyük tikinti-quruculuq işlərinə başlamışdır. 
Rəsmi Bakı regionda sülhün, əmin-amanlığın 
bərqərar olunmasının tərəfdarıdır. Paşin-
yan hökuməti, nəhayət, regionda yaranmış 
yeni reallıqla barışmalıdır. Bunun üçün isə 
rəsmi İrəvanın normal məntiq və sağlam 
düşüncədən çıxış etməsi lazımdır! 

Söhbəti qələmə aldı:  
M.HACIXANLI, “Xalq qəzeti” 

Məlum olduğu kimi, 2020-ci il iyulun 12-də 
Ermənistan silahlı qüvvələri Azərbaycan Dövlət Sərhəd 
Xidmətinin Tovuz rayonunda yerləşən mövqelərini 
artilleriya qurğularından atəşə tutublar. Lakin işğalçı 
ölkənin Müdafiə Nazirliyinin rəsmisi həyasızcasına iddia 
edirdi ki, guya , Azərbaycan hərbçiləri məlum olmayan 
səbəblərdən saat 12:30 radələrində “UAZ” markalı avto-
mobil ilə Ermənistanın dövlət sərhədini pozmağa cəhd 
göstəriblər. 

Ekstremal hava şəraitindən  
ən çox zərər çəkən sahələr  

Bəs onları necə qorumaq olar?
Dünyadakı təbii fəlakətlər təkcə 2020-ci ildə 268 milyard 

ABŞ dolları həcmində iqtisadi itkiyə səbəb olub. Sığorta isə 
bu itkinin yalnız kiçik bir hissəsini konpensasiya edir. Keçən il 
ödənilən zərər sığortası 78 milyard ABŞ dolları idi. Fəlakətlərdən 
gələn iqtisadi itkilər sığortalı itkilərdən daha sürətlə böyüdükcə, 
iqtisadiyyatları iqlimlə əlaqəli təsirlərə uyğunlaşdırmaq cəmiyyətin 
əsas prioritetinə çevrilmişdir. Dünyanın ən böyük təkrarsığorta 
(reinsurance) şirkətlərindən biri olan “Swiss Re” 2020-ci ildə qlo-
bal qoruma boşluğunun 113 milyard dollar (10 illik ortalama 143 
milyard dollar səviyyəsindən aşağı) olduğunu açıqladı. Bu, təbii 
fəlakətlərdən meydana gələn sığortasız zərərlərin dünya iqtisa-
diyyatı üçün xeyli dərəcədə böyük olduğunu göstərir. 

Bu mənada ekspertlər qeyd edirlər ki, iqtisadiyyatın iqlimlə 
əlaqəli təsirlərə uyğunlaşdırılması əsas prioritet olaraq müəyyən 
edilməlidir. Bundan əlavə, sığortalar dəyişkən olmalı, hadisələrin 
verdiyi zərərə uyğun hesablanmalı, əvvəlcədən konkret 
rəqəmlərlə məhdudlaşdırılmamalıdır. 

Ekstremal hava şəraiti bir çox sənaye sahəsinə də təsir 
göstərir. Bu isə, öz növbəsində, dəyişikliklərə, daha yüksək 
xərclərə və iflasa səbəb ola bilər.  Hava şəraiti ilə əlaqəli yüksək 
risklərə aid olan əsas sahələr – kənd təsərrüfatı, turizm, tikinti, 
bərpa olunan enerji sektoru və sairədir.

Hazırladı:  
İmran ƏLİYEV, “Xalq qəzeti”

Esktremal hava şəraiti elektrik şəbəkələrini, 
qaz kəmərlərini və digər enerji infrastrukturunun 
fəaliyyətini gərginləşdirir, məhdudlaşdırır. Ekspertlər 
bunu gələcəkdə baş verə biləcək gözlənilməz təbiət 
hadisələri üçün sınaq olaraq görürlər.  İnkişaf etmiş və 
inkişaf etməkdə olan ölkələr, xüsusən də, infrastruk-
turun yenilənməsinə sərmayə yatırımı planlaşdırılan 
bölgələr də bu təcrübədən faydalanmalıdırlar. 

Şəhid mayor Amid 
Rəbbil oğlu Heydərovun 
“Vətən müharibəsi 
qəhrəmanı” fəxri adının 
vəsiqəsi və medalı Lerik 
Rayon İcra Hakimiyyətində 
igid döyüşçünün ailəsinə 
təqdim olunub.


